
Аңдатпа. Мақалада жасөспірімдердің эмоционалдық əл-ауқатын қалыптастырудағы сынып 

жетекшісінің педагогикалық-психологиялық рөлі кешенді түрде талданады. Қазіргі қазақстандық білім беру 

жүйесінде жасөспірімдер арасында психоэмоционалдық тұрақсыздықтың, мазасыздық пен агрессияның, 

сондай-ақ суицидтік мінез-құлықтың өсуі сынып жетекшісінің қолдау көрсету функциясының өзектілігін 

арттырады. Эмоционалдық əл-ауқаттың теориялық негіздері отандық жəне халықаралық ғылыми зерттеулерге 

сүйене отырып қарастырылып, сынып жетекшісінің тұлғалық-бағдарлы, гуманистік жəне қолдаушы рөлі 

айқындалды. Мақалада сынып жетекшісі қызметінің мүмкіндіктері мен оған əсер ететін жүйелік шектеулер 

сарапталып, оқушылардың эмоционалдық қауіпсіздігін қамтамасыз етудегі оның кəсіби құзыреттерінің маңызы 

негізделеді. Теориялық талдау нəтижелері эмоционалдық қолдау, эмпатия, эмоцияларды тану жəне реттеу 

қабілеттері, сондай-ақ сенімді педагогикалық қарым-қатынас жасөспірімдердің əл-ауқатын арттыратын негізгі 

факторлар екенін көрсетеді. 

Түйін сөздер: жасөспірімдер, эмоционалдық əл-ауқат, эмоционалдық интеллект, сынып жетекшісі, 

психологиялық қауіпсіздік, педагогикалық қолдау, мектеп климаты, эмпатиялық қарым-қатынас. 

 

Кіріспе 

Қазіргі қоғамдағы əлеуметтік-экономикалық өзгерістер, цифрлық ақпарат ағынының 

күшеюі, отбасылық дисфункцияның өсуі жəне жасөспірімдер арасындағы зорлық-зомбылық 

пен психоэмоционалдық күйзелістің артуы мектеп жасындағы балалардың эмоционалдық 

əл-ауқаты мəселесін өзекті əлеуметтік-педагогикалық проблема ретінде қарастыруға негіз 

болып отыр. Қазақстандағы ресми статистикалық деректер балалар мен жасөспірімдер 

арасында суицид, автоагрессивті мінез-құлық, мазасыздық пен депрессиялық белгілердің өсу 

үрдісін көрсетеді [1,2]. 

Жасөспірімдік кезең тұлғалық өзін-өзі тану дағдарыстарымен, эмоционалдық 

тұрақсыздықпен жəне əлеуметтік бейімделу қиындықтарымен сипатталады. UNICEF (2021) 

жəне WHO (2023) деректеріне сəйкес, əлемдегі жасөспірімдердің шамамен 13%-ы 

психикалық денсаулықтың түрлі бұзылыстарынан зардап шегеді, ал олардың едəуір бөлігі 

кəсіби көмекке өз еркімен жүгінбейді [3,4]. Бұл жағдай мектеп ішіндегі қолдау жүйесінің 

тиімділігін арттыруды, білім беру ұйымдарында психологиялық қауіпсіз ортаны нығайтуды 

жəне оқушылардың эмоционалдық саулығын жүйелі түрде қолдауды талап етеді. 

Қазақстандық білім беру кеңістігінде жасөспірімдердің эмоционалдық əл-ауқаты 

мəселесі соңғы жылдары ғылыми зерттеулердің маңызды нысанына айналып отыр. Отандық 

зерттеулер мектеп ортасындағы психологиялық климаттың, оқушылардың қауіпсіздік 

сезімінің жəне педагогикалық қолдау жүйесінің сапасының жасөспірімдердің 

психоэмоционалдық дамуымен тікелей байланысты екенін дəлелдейді. Қазақстандық орта 

білім беру ұйымдарында жүргізілген эмпирикалық зерттеулер жасөспірімдердің 

психологиялық жəне эмоционалдық əл-ауқатының қазіргі деңгейі күрделі екенін көрсетеді. 

Н. Адельбаева, Ж. Мусина жəне К. Кажимова жүргізген PISA-2018 деректеріне 

негізделген зерттеуде Қазақстан оқушыларының əлеуметтік-эмоционалдық əл-ауқаты 

мектеп климаты, тиесілік сезімі, буллингке ұшырау жиілігі жəне өмірге қанағаттану деңгейі 

сияқты көрсеткіштер арқылы талданған. Авторлар оқушылардың елеулі бөлігінің буллингке 

тап болатынын жəне өзін мектеп қауымдастығының толыққанды мүшесі ретінде сезінбеу 

деңгейінің жоғары екенін атап өтеді [5]. Бұл деректер эмоционалдық қауіпсіз ортаның 

жеткіліксіздігі жасөспірімдердің психологиялық саулығына кері əсер ететінін көрсетеді. 

Орта білім беру ұйымдарындағы оқушылардың психологиялық əл-ауқатына əсер 

ететін факторларды зерттеген отандық авторлардың еңбектерінде оқушылардың шамамен 

үштен бір бөлігі тұрақты психологиялық қолдауды қажет ететіні анықталған [6]. Зерттеу 

нəтижелері мектептік мазасыздықтың негізгі себептері ретінде оқу жүктемесінің артуын, 

бағалаудан қорқуды, құрдастарымен қарым-қатынастағы қиындықтарды жəне буллингті 

көрсетеді. Бұл факторлар жасөспірімдердің эмоционалдық тұрақтылығына, оқу 

мотивациясына жəне мектепке тиесілік сезіміне теріс əсер етеді. 

Ұлттық деңгейдегі маңызды көрсеткіштердің бірі – Балалардың əл-ауқаты индексі. 

Зерттеу нəтижелері қазақстандық балалардың басым бөлігі өміріне қанағаттанатынын 

көрсеткенімен, эмоционалдық қауіпсіздік, мектепке тиесілік сезімі жəне буллингке ұшырау 

көрсеткіштері алаңдатарлық деңгейде қалып отырғанын айғақтайды [7]. Бұл деректер 

мектептегі педагогикалық-психологиялық қолдау жүйесін жаңғырту қажеттілігін негіздейді. 

Осылайша, қазақстандық дереккөздер жасөспірімдердің эмоционалдық əл-ауқатына 

əсер ететін бірқатар жүйелік проблемаларды айқындайды: мектеп психологтары мен 

əлеуметтік педагогтердің жүктемесінің жоғары болуы; профилактикалық скринингтің 

жеткіліксіздігі; буллинг пен психологиялық қауіпсіздіктің төмен көрсеткіштері; ата-

аналардың тəрбиелік функциясының əлсіреуі; оқушылардың мектепке тиесілік сезімінің 

төмендігі. Қазақстандық мектеп жағдайында эмоционалдық қолдау көрсетудің негізгі 

жауапкершілігі сынып жетекшісіне жүктелген [8]. Осыған байланысты жасөспіріммен 

күнделікті əрі тұрақты қарым-қатынаста болатын, эмоциялық қолдауды тікелей жүзеге асыра 

алатын негізгі тұлға – сынып жетекшісі болып табылады. Оның жанашыр қарым-қатынасы, 

эмоционалдық сезімталдығы жəне педагогикалық қолдау көрсету дағдылары 

жасөспірімдердің эмоционалдық əл-ауқатының маңызды детерминанттары болып табылады. 

Алайда психологиялық қызметтің шамадан тыс жүктемесі, мамандар тапшылығы жəне 

əкімшілік міндеттердің көптігі бұл функцияның толық əрі жүйелі жүзеге асырылуына кедергі 

келтіреді. 

Сынып жетекшісінің функцияларының əлеуметтік маңызы жоғары болғанымен, 

оларды іске асыру тетіктері қазіргі білім беру жағдайында жаңғыртуды талап етеді. 

Жасөспірімдер арасындағы психоэмоционалдық тəуекелдердің өсуі жəне əлеуметтік-

эмоционалдық құзыреттердің маңыздылығының артуы жағдайында сынып жетекшілігі 

қызметінің мазмұнын ұйымдастырушылық-əкімшілік жүктемелерден жүйелі 

психологиялық-педагогикалық сүйемелдеу бағытына қайта бағдарлау қажеттілігі 

туындайды. 

Халықаралық тəжірибеде сынып жетекшісі (form teacher / homeroom teacher) рөлі 

оқушыларды мектепішілік сүйемелдеу жəне кеңес беру (guidance and counselling), сондай-ақ 

оқушының эмоционалдық əл-ауқатын қолдау (well-being support) жүйесінің құрамдас бөлігі 

ретінде қарастырылады. Мəселен, Финляндияда guidance and counselling жүйесі базалық 

білім беру процесіне институционалдық түрде енгізілген, ал Сингапурда сынып жетекшісі 

қызметі оқу жоспарына арнайы енгізілген Form Teacher Guidance Period (FTGP) – сынып 

жетекшісінің сүйемелдеу жəне кеңес беру сағаты арқылы жүзеге асырылады [9,10]. Бұл 

модель əлеуметтік-эмоционалдық құзыреттерді дамытуға жəне мұғалім мен оқушы 

арасындағы сапалы өзара əрекетті қамтамасыз етуге бағытталған. Аталған тəжірибелер 

Қазақстандағы сынып жетекшілігі институтын жаңғырту үшін маңызды бағдар бола алады. 

Осыған байланысты жасөспірімдердің эмоционалдық əл-ауқатын қалыптастыруда 

қазақстандық тəжірибедегі сынып жетекшісінің психологиялық-педагогикалық ықпалын 

зерттеу теориялық жəне практикалық тұрғыдан өзекті мəселе болып табылады. 

Ғылыми жаңалығы: мақалада қазақстандық орта білім беру жағдайында сынып 

жетекшісінің жасөспірімдердің эмоционалдық əл-ауқатын қолдаудағы рөлі эмоционалдық 

интеллект, позитивті психология жəне мəдени-тарихи теория тұрғысынан кешенді түрде 

қарастырылды; сынып жетекшісінің диагностикалық, алдын алу, қолдаушы жəне 

үйлестіруші функциялары жүйеленді; эмоционалдық əл-ауқаттың мектепішілік 

детерминанттары қазақстандық ғылыми жəне эмпирикалық деректер негізінде талданды. 

Зерттеудің мақсаты: қазақстандық мектеп жағдайында сынып жетекшісінің 

жасөспірімдердің эмоционалдық əл-ауқатын қолдаудағы рөлін теориялық жəне қолданбалы 

дереккөздер негізінде ғылыми тұрғыдан негіздеу. 

Материалдар мен әдістер 

Зерттеу теориялық-аналитикалық сипатта жүргізіліп, салыстырмалы талдау жəне 

концептуалдық синтез əдістеріне негізделді. Зерттеудің теориялық-əдіснамалық негізін 

гуманистік педагогика, тұлғалық-бағдарлы тəрбие тұжырымдамасы, позитивті психология, 

эмоционалдық интеллект теориясы жəне мəдени-тарихи даму концепциясы құрайды. 

Жасөспірімдердің эмоционалдық əл-ауқатын қалыптастыру үдерісін талдауда К. Роджерс, А. 

Маслоу, Ш. Амонашвили, В. Сухомлинский, Л. Выготский, Д. Гоулман жəне М. Селигман 

еңбектері теориялық негіз ретінде пайдаланылды. 

Гуманистік жəне тұлғалық-бағдарлы бағыттар жасөспірімді эмоциялық тəжірибесі 

бар дербес тұлға ретінде қарастырады жəне оның эмоционалдық дамуын ішкі əлеуетін 

ашумен, эмоциялық тəжірибесін құрметтеумен байланыстырады. К. Роджерстің адамға 

бағытталған тұжырымдамасына сəйкес, мұғалімнің эмпатиясы, шынайылығы жəне шартсыз 

қабылдауы эмоционалдық қолдаудың негізгі психологиялық шарттары болып табылады [11]. 

Бұл қағидалар сынып жетекшісінің жасөспірімдермен сенімді, қауіпсіз қарым-қатынас 

орнатуындағы жетекші рөлін айқындайды. 

А. Маслоудың қажеттіліктер иерархиясы эмоционалдық əл-ауқаттың қауіпсіздік, 

тиесілік жəне өзін-өзі құрметтеу қажеттіліктерімен тікелей байланысын көрсетеді [12]. 

Мектептегі психологиялық қауіпсіз орта мен сынып жетекшісінің қолдаушы позициясы бұл 

қажеттіліктердің қанағаттандырылуына ықпал етеді. Сынып жетекшісінің эмпатиялық 

қарым-қатынасы жасөспірімнің өзін құнды тұлға ретінде сезінуіне, өзін-өзі бағалауының 

артуына, күйзеліс деңгейінің төмендеуіне жəне əлеуметтік бейімделуіне оң əсер етеді. 

Эмоционалдық əл-ауқат жасөспірімнің позитивті эмоцияларды сезінуі, өзін қауіпсіз 

сезінуі, мектепке тиесілік сезімі жəне өмірге қанағаттануы арқылы сипатталатын көпқырлы 

психологиялық феномен болып табылады. Ғылыми əдебиеттерде бұл ұғым позитивті 

эмоциялардың басымдығы, стрессорларға төзімділік, өзін-өзі бағалау деңгейі жəне 

тұлғааралық қарым-қатынастардың сапасы арқылы анықталады [13]. Жасөспірімдік кезең 

эмоционалдық тұрақсыздықпен ерекшеленетіндіктен, аталған феномен мектеп жағдайында 

ерекше маңызға ие. 

Позитивті психология аясында М. Селигман ұсынған PERMA-моделі (Positive 

Emotions, Engagement, Relationships, Meaning, Accomplishment) эмоционалдық əл-ауқаттың 

құрылымын жүйелі түрде түсіндіреді [14]. Бұл модельге сəйкес жасөспірімдердің 

эмоционалдық дамуында позитивті эмоциялар, оқу əрекетіне тартылу, қарым-қатынас 

сапасы, өмірлік мағыналылық жəне жетістік сезімі негізгі компоненттер ретінде 

қарастырылады. PERMA-модель сынып жетекшісінің тəрбиелік қызметін құрылымдауға 

мүмкіндік беретін теориялық база болып табылады жəне мектеп жағдайында эмоционалдық 

қолдаудың бағыттарын нақтылауға ықпал етеді. 

Д. Гоулман ұсынған эмоционалдық интеллект теориясы сынып жетекшісінің кəсіби 

құзыреттерін эмоционалдық тұрғыдан бағалауға мүмкіндік береді [15]. Эмоционалдық 

интеллект компоненттері — өзін-өзі тану, өзін-өзі реттеу, мотивация, эмпатия жəне 

əлеуметтік дағдылар — жасөспірімнің психологиялық қауіпсіздігімен, оқу мотивациясымен 

жəне əлеуметтік бейімделуімен тығыз байланысты. Эмоционалдық интеллекті жоғары 

педагогтар оқушылар арасындағы жанжалдарды тиімді шешіп, буллингтің алдын алуға жəне 

сыныпта позитивті психологиялық климат қалыптастыруға қабілетті. 

Эмоционалдық интеллект теориясына сəйкес, жасөспірімдер эмоцияларды реттеу 

дағдыларын ересектердің мінез-құлқына сүйене отырып меңгереді. Осы тұрғыдан алғанда, 

сынып жетекшісі жасөспірімдер үшін эмоцияларды басқарудың үлгісін көрсететін негізгі 

тұлға болып табылады. Мұғалімнің тыныш, қабылдаушы жəне эмпатиялық позициясы 

оқушының өзін қауіпсіз сезінуіне жəне эмоцияларын ашық білдіруіне жағдай жасайды. 

Л. Выготскийдің мəдени-тарихи даму тұжырымдамасы эмоционалдық жəне 

əлеуметтік дағдылардың ересек адамның қолдауымен қалыптасатынын негіздейді [16]. 

«Жақын даму аймағы» идеясы сынып жетекшісінің жасөспірімнің эмоцияларды тануына, 

реттеуіне жəне рефлексия дағдыларын меңгеруіне бағыт беретін жетекші тұлға ретіндегі 

рөлін дəлелдейді. 

Р. Пианта еңбектерінде мұғалім мен оқушы арасындағы жылы, қолдаушы қарым-

қатынас жасөспірімнің эмоционалдық дамуы мен мектепке тиесілік сезімінің негізгі 

қорғаушы факторы ретінде қарастырылады. Мұндай қарым-қатынас стресс факторларының 

əсерін азайтып, оқушының өзіндік құндылық сезімін арттырады жəне оқу жетістіктеріне оң 

ықпал етеді [17]. 

Жүргізілген теориялық талдау нəтижесінде сынып жетекшісінің жасөспірімдердің 

эмоционалдық əл-ауқатын қалыптастырудағы рөлі келесі бағыттар бойынша жүйеленді: 

диагностикалық (эмоционалдық жай-күйді бақылау жəне тəуекелдерді ерте анықтау), 

тəрбиелік жəне алдын алу (буллингтің алдын алу, эмоцияларды басқару дағдыларын 

дамыту), коммуникативтік жəне қолдаушы (эмпатиялық тыңдау, сенімді қарым-қатынас 

орнату), сондай-ақ үйлестіруші функция (ата-анамен, психологпен жəне педагогикалық 

ұжыммен өзара əрекет). 

Зерттеу барысында теориялық талдау, нормативтік-құқықтық құжаттарды сараптау 

жəне ғылыми синтез əдістері қолданылды. Материалдар ретінде Қазақстандағы əлеуметтік-

демографиялық үрдістер, оқушылардың психологиялық саулығына қатысты мемлекеттік 

құжаттар, сондай-ақ UNICEF, WHO жəне OECD деректері пайдаланылды. Аталған 

əдіснамалық база сынып жетекшісінің эмоционалдық қолдау көрсету рөлін кешенді əрі 

ғылыми тұрғыдан талдауға мүмкіндік берді. 

Зерттеудің шектеулері ретінде талдаудың теориялық сипатта жүргізілуін жəне 

эмпирикалық деректердің пайдаланылмауын атап өтуге болады. Болашақ зерттеулерде 

сынып жетекшілерінің тəжірибесін сауалнама, интервью жəне бақылау əдістері арқылы 

зерттеу ұсынылады. 

Нәтижелер және талқылау  

Зерттеу нəтижелері жасөспірімдердің эмоционалдық əл-ауқатын айқындайтын негізгі 

детерминанттар ретінде психологиялық қауіпсіздік, əлеуметтік қолдау, позитивті қарым-

қатынас, тиесілік сезімі жəне өзін-өзі реттеу дағдыларын анықтады. Мектеп ортасында өзін 

қауіпсіз сезіну жасөспірімдердің эмоционалдық тұрақтылығын, оқу мотивациясын жəне 

əлеуметтік белсенділігін арттырады. 

PERMA-моделінің компоненттері сынып жетекшісінің тəрбиелік қызметін жүйелеуге 

мүмкіндік береді. Позитивті эмоциялар мен қолдаушы қарым-қатынастар жасөспірімдердің 

күйзеліс пен мазасыздыққа төзімділігін арттырып, буллинг пен əлеуметтік оқшауланудың 

алдын алатын қорғаушы фактор ретінде қызмет етеді. Мағыналылық пен жетістік сезімі 

оқушының өзіндік құндылық сезімін нығайтады. 

Эмоционалдық интеллект теориясы сынып жетекшісінің эмоционалдық қолдау 

көрсету қабілетінің маңызын негіздейді. Эмоционалдық интеллекті жоғары педагогтар 

оқушылардың эмоционалдық қажеттіліктерін дəл бағалап, дағдарыс жағдайларында тиімді 

қолдау көрсете алады. Бұл фактор жасөспірімдердің психологиялық тұрақтылығы мен 

мектепке бейімделуін күшейтеді. 

Қазақстандық білім беру жүйесінде сынып жетекшісіне жүктелген функциялар 

ауқымды болғандықтан, эмоционалдық қолдау көрсету сапасы оның кəсіби даярлығына 

тікелей тəуелді. Осыған байланысты сынып жетекшілерінің эмоционалдық педагогика 

саласындағы құзыреттерін жүйелі дамыту қажеттілігі негізделеді. 

Зерттеу нəтижелері жасөспірімдердің эмоционалдық əл-ауқатын қамтамасыз ету 

міндетін тек сынып жетекшісінің жеке жауапкершілігі ретінде қарастырудың шектеулі 

екенін көрсетеді. Қазақстандық білім беру жүйесінде қалыптасқан дəстүрлі модельде сынып 

жетекшісіне тəрбиелік, ұйымдастырушылық, əлеуметтік жəне психологиялық 

функциялардың шоғырлануы эмоционалдық қолдау көрсету сапасына əсер етуі мүмкін. 

Қазіргі халықаралық білім беру тəжірибесінде оқушылардың психологиялық əл-ауқатын 

қолдау кешенді, көпдеңгейлі жүйе ретінде ұйымдастырылады, мұнда сынып жетекшісі 

маңызды, бірақ жалғыз субъект емес. Осыған байланысты сынып жетекшілігі институтын 

жаңғырту, оның функцияларын мектептің психологиялық қызметі, əлеуметтік педагогтар 

жəне əлеуметтік-эмоционалдық оқыту бағдарламаларымен жүйелі түрде ықпалдастыру 

қажеттілігі туындайды. Мұндай тəсіл жасөспірімдердің эмоционалдық əл-ауқатын 

қолдаудың тиімділігін арттыруға жəне сынып жетекшісіне түсетін шамадан тыс жүктемені 

азайтуға мүмкіндік береді. 

Қорытынды 

Жүргізілген теориялық-аналитикалық зерттеу жасөспірімдердің эмоционалдық əл-

ауқатын қалыптастыруда сынып жетекшісінің рөлі шешуші мəнге ие екенін көрсетті. Зерттеу 

нəтижелері сынып жетекшілігі институтын жаңғырту қажеттігін жəне оның функцияларын 

халықаралық алдыңғы қатарлы тəжірибеге сəйкес қайта қараудың өзектілігін негіздейді.  

Зерттеу шектеулері ретінде талдаудың теориялық сипатта жүргізілгенін атап өтуге 

болады. Болашақ зерттеулерде сынып жетекшісінің эмоционалдық қолдау көрсету 

тəжірибесін эмпирикалық деректер негізінде зерделеу, сондай-ақ халықаралық тəжірибемен 

салыстырмалы талдау жүргізу ұсынылады. 

Жалпы алғанда, жасөспірімдердің эмоционалдық əл-ауқатын нығайту қазіргі білім 

беру жүйесінің стратегиялық басымдықтарының бірі болып табылады. Бұл міндетті тиімді 

жүзеге асыру сынып жетекшісінің кəсіби жəне тұлғалық құзыреттерін дамытуға, мектептегі 

психологиялық қызметті күшейтуге жəне қолдаушы педагогикалық мəдениетті 

қалыптастыруға тікелей байланысты. 

Аннотация. Мақалада ХІХ ғасырдағы қазақ əдебиетінің бірегей кезеңі – «Зар заман» поэзиясын орта 

жəне жоғары оқу орындарында оқытудың тиімді əдіс-тəсілдері талданған. Зар заман өкілдері Ш.Қанайұлы, 

Д.Бабатайұлы жəне М.Мөңкеұлы шығармаларындағы отаршылыдыққа қарсылық, елдік мұрат жəне 

адамгершілік құндылықтарды бүгінгі ұрпаққа жеткізудің инновациялық жолдары қарастырылған.  

Зерттеу барысында дəстүрлі талдау əдістерімен қатар, сын тұрғысынан ойлау жəне герменевтикалық 

талдау, салыстырмалы-типологиялық зерттеу, АКТ технологияларын қолданудың артықышылықтары 

негізделген. Мақаланың мақсаты – білім алушылардың тарихи санасын қалыптастыруда «Зар заман» 

əдебиетінің дидактикалық əлеуетін ашу жəне мəтінді терең түсінуге бағытталған практикалық ұсыныстар беру 

болып табылады. Поэзиядағы «Зар заман» концепциясы қазіргі жаһандану дəуіріндегі құндылықтар 

трансформациясымен байланыстыра отырып оқытудың маңыздылығын дəлелдейді. Жұмыс нəтижесінде 

əдебиет пəні мұғалімдері мен филолог мамандарға арналған əдістемелік модель ұсынылған.  

Түйін сөздер: Зар заман поэзиясы, əдістемелік тəсілдер, тарихи сана, ұлттық мүдде, герменевтикалық 

талдау, əдебиетті оқыту, шешендік өнер.  

Annotation.The article analyzes effective methods and techniques of teaching poetry "Zar Zaman", a unique 

period of Kazakh literature of the 19th century in secondary and Dzungarian educational institutions. In the works of 

representatives of Zar Zaman Sh.kanayuli, D.Babatayuli and M.Monkeuli considered innovative ways of transferring 

colonial resistance, country and moral values to the modern generation.  

In the course of the research, along with traditional methods of analysis, critical thinking and hermeneutical 

analysis, comparative and typological research, and excessive possibilities of using ICT technologies are substantiated. 

The purpose of the article is to reveal the didactic potential of the Zar Zaman literature in shaping the historical 

consciousness of students and to provide practical recommendations aimed at a deep understanding of the text. The 

concept of "Zar Zaman" in poetry proves the importance of learning in connection with the transformation of values in 

the era of modern globalization. As a result of the work, a methodological model is proposed for literature teachers and 

philologists.  

